
JAORGANK 7 - 2013

Prins Damiaan d’n Eerste

dede
OETGAVE VAN SJTADSVASTELAOVESVERENIGING D’N UUL REMUNJ 



Nuuj riddaksie leje

Waem de jeug haet…

…haet de toekóms. Det waert waal ‘ns gezag. Juulke reup 
daoróm altied de hulp in van de jeug van Remunj, want de 
Uulewapper is ’n blaad van de jeug veur de jeug! Dit jaor 
zeen d’r twee jóng maedjes de riddaksie kómme versjterke. 
Det waas gezellig! Zie sjtèlle zich zelf aan uch veur.

Ich bön Bridget en ich bön 11 jaor. Ich zit op basissjool Aan 
de Roer in groep 8. Ouch bön ich biej de volleybalklup VCH in 
Herte. Dit vinj ich erg leuk.
Vastelaovend vinj ich ouch erg leuk, veural ‘t verkleije en  
‘t sjminke. 
Wiej ich d’r aan kóm óm mit te wirke aan de Uulewapper?
Veer krege op sjool ‘ne breef hiej euver en ómdet ich de 
Uulewapper altied ein leuk beukske vónj, höb ich mich hiej 
veur opgegaeve. Gelökkig waerde ich oetgekaoze.

Ich bön Carlijn en ich bön 12 jaor. Mien hobbies zeen hockey, 
voetballe en toneel sjpele. Ich vinj vastelaovend altied heel 
erg leuk en gezellig. Veural de Kienjermiddaag vinj ich leuk. 
Daoróm doon ich dao zelf ouch aan mit. Ich help mit aan de 
Uulewapper ómdet det mich ouch waal leuk leek.

CarlijnBridget

Leef Uulekienjer! 
Waat geit de tied toch rap. D’r is alweer ’n jaor veurbiej gevlaoge. Höb geer ouch väöl gesjreve? Mit 
pen en pepier of op ’n tablet?! En waat höb geer gesjreve; verhäölkes, leefdesbreve of mesjien 
zelfs leedjes? D’r zeen in eder geval twee Uulekienjer diej mich höbbe geholpe mit ’t sjrieve van 
dezen Uulewapper: Bridget en Carlijn!! Hiej naeve höbbe ziej ouch get euver zichzelf gesjreve. 
Liek ’t uch ouch leuk óm mit te sjrieve? Sjtuur mich dan gerös ‘ne e-mail. Waem wèt, sjteit 
dan volgend jaor ’n sjoon foto van uch veuraan in de Uulewapper. 

Waat sjteit d’r dit jaor allemaol in eur eige Uuleblaad? Netuurlik ’t grote interview 
mit oze Jeugprins Damiaan I en zien adjudante Jules en Jort. En ouch weer 
alles euver waat d’r in de kómmende vastelaoveswaeke veur uch te zeen en te 
belaeve is. Ónger angere ’t Sjnapsnaazebal, de Jeugdisko in de Veursjtad 
en de Kienjermiddaag. Dao sjpele zelfs ’n paar leje van ’t Jeugprinselik 
gezelsjap in mit! Verder verhäölkes euver veuroet gaon, euver hoog en 
ver vlege en euver de geit. De geit? Laot uch mer verrasse!

’t Geit veuroet is dit jaor ’t motto van ós 
Sjtadsvastelaovesvereniging D’n Uul. 
Det mót ouch waal, want sjtilsjtaon is achteroet gaon 
zegke ze. En wiej gaon veer dan veuroet? Vlegend 
netuurlik. Zelf blief ich mit mien dieke vaerepak dun 
biej de gróndj, mer loestert geer mer good nao 
oze eige Sjtadsjeugprins Damiaan I en zien 
adjudante Jules en Jort: 
Vleeg hoog, alles moog!

Juulke

lekkerste; dao kins se ‘m veur wakker make. En zegk noe zelf, 
es se zo drök bös mit sjporte kins se alle energie gebroeke 
toch?

Oppe vraog of hae missjiens de nuuje boewmeister van 
Remunj geit waere zaet Damiaan netuurlik nae, kiek maar 
ins good nao ziene sjpreuk. ‘t Liek ‘m waal gaaf óm piloot te 
waere en in ‘ne sjtraoljaeger te vlege. Det is netuurlik ouch 
versjrikkelik gaaf! Hae haet zelf al 2 keer gevlaoge. Eine 
keer wiej hae nog heel jónk waas en ‘n paar jaor geleje nao 
Venetië.

De adjudante van Damiaan zeen Jort Drenthen en Jules 
Breuer. Ze zitte same op sjool en biejein in de klas. Jort is de 
zoon van Rolf en Marloes Drenthen. Hae voetbalt biej SHH in 
de E8. Jules is de zoon van Hans en Marie-Anne Breuer. Zien 
hobbies zeen piano sjpele en tennis biej NIP.
Damiaan vindj ’t te gek óm same mit zien vrunj dit jaor 
de Remunjse jeug veur te gaon. “Jules en Jort maake mich 
kompleet. Same gaon veer d’r veur!”

De sjpreuk höbbe ze same verzónne en de proklamasiej 
höbbe ze same opgesjtèld. Ze gaon d’r dit jaor invlege, det 
kins se waal zeen. Ouch de hoesorde is gans in sjtiel.  
‘t Jaormotto van D’n Uul is dit jaor “t Geit veuroet”. 
Damiaan I zal dit jaor mit veuroet gaon ónger de liefsjpreuk:

Vleeg hoog, alles moog!

Marcel Favre
Kemissie Jeugprins D’n Uul

Det is de naam van oze nuuje Sjtadsjeugprins dae same mit 
zien twee adjudante en gooj vrunj Jort Drenthen en Jules 
Breuer de Vastelaovesvereniging D’n Uul en netuurlik de 
Remunjse jeug veur moog gaon!

In ‘t jaor mit es motto ’t Geit veuroet, zal oze Jeugprins dao 
zeker aan biejdrage. En neet ‘n bietje… Nae, hae geit d’r in 
vlege!

Sjtadsjeugprins Damiaan I, baeter bekind es 
Damiaan Bertrams, is ‘ne sjportieve Remunjse jóng 
van 10 jaor. Gebaore in Remunj aan de kantj van de 
Roer op vastelaovesdinsdaag 2002. En dit jaor op 
vastelaovesdinsdaag waert hae elf jaor!
Damiaan is de zoon van Koen Bertrams en Raissa 
Pietersen en hae haet nog ein ajer zöster, Philine. De 
femiliej Bertrams woont in ‘t hoes wó Damiaan gebaore 

waerde. Achter de Kepel, aan de Roer, sjuuns taege euver 
aad Jeugprins Jesse I.
Pap Koen Bertrams waas vreuger ‘ne echte zeeman, mer 
noe is hae leraar netuurkunde en wiskunde in Blerick. 
Mam Raissa is ‘n ech Amsterdams maedje det wirk biej 
Philips in Eindhoven. Geer kint Raissa mesjiens waal van de 
Kienjermiddaag. Philine, de grote zus van Damiaan is 13 
jaor geleje gebaore in Remunj. En dan höbbe ze ouch nog 
2 kippe, 2 knien en get vèskes in de Roer diej achter ‘t hoes 
sjtruimp.

Damiaan zit same mit zien twee adjudante op Aan de Roer 
in groep 7a biej Juf Marianne Schoolmeesters; det is nog ins 
‘ne toepasselikke naam veur ‘n juf!
Hae haet heel get hobbies: hockey biej Concordia in de 
D1, tennis biej NIP, zeile biej Maas en Roer en piano sjpele 
(Damiaan krieg les van de pap van aad Adjudant Justus 
Jansen). Es se zo väöl hobbies höbs, is d’r neet väöl tied 
euver veur anger dinger. Mer zo aaf en toe kiek hae nao de 
tillevisie: ‘t Klokhuis, ‘t Jeugjournaal en Spangas zeen zien 
favoriete programma’s.
Oppe kompjoeter sjpeelt hae gaer Mindcraft en ziene 
favoriete meziek is noe van Alicia Keys en Robbie Williams. 
Zien zöster vertèlt det hae diej nummers altied mit zink.
Pap zorg toes meistal veur ’t aete. Damiaan hoof neet perse 
friet of pizza. Nae, geweune Hollandse kós vindj hae ’t 

Ich kiek nog eine keer of nemes mich haet gezeen…Sjtiekem loup ich nao ’t hoes. Veurdet ich achteróm nao binne gaon, kiek ich of 
ech nemes door de rame kiek…. ‘t Mót netuurlik allemaol geheim blieve. Nemes 
moog nog weite waem de nuuje Sjtadsjeugprins van D’n Uul waert…. 
Soms veuls se dich ‘ne geheimagent dae sjtiekem miense in de gate mót haje, 
mer det is ‘n gans anger verhaol. Geer wilt netuurlik weite waem dae nuuje noe 
is. Ich zal ‘t uch dan mer flot vertèlle…

/

Damiaan I Bertrams
Sjtadsjeugprins van D’n Uul 2013

Galerie van (aad)jeugprinse 
mit häör adjudante

2012
Rik I en adjudante

Dante  en Mees

2011
Goof I en adjudante 

Luc  en Jimmy

2013
Damiaan I en adjudante Jules en Jort

Kiek veur de foto’s van de ajere aad jeugprinse 
en häör adjudante en ouch veur de interviews op 

www.dn-uul.nl/aadjeugprinsen.php

UulewAPPer
‘t Geit veuroet. Ouch de meneer wó op det veer mitein ketak make.

- �Héél vreuger kalde m’n mitein.

- Later sjreef m’n breve.

- �Toen kós m’n weer kalle via de tillefoon.

- �Daonao kós se korte breefkes sjrieve mit de mobiele tillefoon; sms-se hèt det.

- En noe doon veer appe!

Héél väöl grote luuj en zelfs väöl kienjer höbbe ‘ne sjlumme tillefoon, 

ofwaal smartphone. En Juulke haet zelfs ‘ne tablet. Op diej tillefoons 

en tablets kan m’n programma’s insjtallere: applicaties, 

ofwaal app’s. En ómdet Juulke ouch mit de tied mit geit laes geer in 

deze UulewAPPer ouch get euver app’s!

iPad

De allerbekindste app is 

Whatsapp. Det waord is 

aafgeleid van ’t Ingelse 

“What’s up?” waat zo väöl 

beteikent es “Wie geit ‘t?”. 

Dao mit kins se graties 

berichte versjture nao al dien 

vrunj die det programma 

ouch gebroeke.

iPad

Maaks se gaer meziek, 
download dan Garage Band. 
Dao mit kins se dien eige 
Prinsekepel make! Wèts se 
neet wiej det leedje oppe 
radio hèt? Gebroek dan 
Soundhound.

iPad

Sjpeels se gaer sjpelkes dan kins se ins kieke nao ein van dees tips: Flow Free, Air Penguin, Air Hockey, Bubble Shoot, Skater Boy, BMX Boy, Angry Birds, Minecraft, Dogs2, Falldown of Mega-jump.

iPad

Höbs se ‘n Apple apparaat, dan gebroeks se netuurlik FaceTime óm mit dien vrundinne te belle terwiel ze elkaar zuus!
Op ‘n Android apparaat kins se mit Skype belle mit beeld. En mit Viber kins se appe en belle.

iPad

Wils se weite wiej pap en 

mam of dien vrunj d’r oet 

zeen es se aad zeen, gebroek 

dan ins Aging Booth.

Mit Carton Camera kins se 

ouch leuke effekte make. En 

mit Instagram kins se fotoos 

bewirke en deile mit vrunj.

LÈT OP:
- �óm ‘ne app te insjtallere en dök ouch óm ‘ne 

app te gebroeke höbs se ’n internet verbin-
jing neudig; det kan (ekstra) geldj koste;

- �kiek altied oet des se gein gegaeves euver 
dich zelf róndj sjtruis op ’t internet;

- �gebroek gein app’s diej se van dien pap of 
mam neet moogs gebroeke.

Via de Android PlayStore of in de Apple 
iTunes Store kins se app’s downloaden. Wils 
se get mekkeliker zeuke welke app’s det d’r 
veur kienjer zeen? Kiek dan ins op ein van 
dees websites: 
ikind.nl; mediasmarties.nl; jufjannie.nl.

iPad

Mit Kinderkijkbuis kins se 

mekkelik Nederlandse YouTube 

filmkes veur kienjer bekieke 

of gebroek Just4Kids óm dien 

favoriete tillevisie series te 

bekieke.

Hutseldeknutsel 
Juulke’s kiekdoos

Veur de Uulkes diej gaer knutsele höbbe veer ’n paar knutsel iedeeje oetgewirk. Ein dao van is ’n kiekdoos. Es se dao 
in kieks, kins se zeen wiej Juulke veuroet geit. En ouch wiej Juulke op zien skate board euver de paedjes vluug. Väöl 
knutselplezeer!

Waat höb se neudig veur de kiekdoos?

• ’n sjoon sjoondoos
•  sjtevig kertóng
•  knutselpepier; de kleure moogs se zelf oetzeuke
•  plaetjes van Juulke 
•  ‘n plaetje van ‘t geitje mit de beugel
•  ‘n plaetje van ‘t Uulelogo van dit vastelaovesseizoen
•  folie (blouwe en doorzichtige)
•  pleksel, sjeer, sjerp mets (vraog biejveurbeeld pap of mam óm dich hiej mit te helpe), kleurpotloje / sjtifte

Begin mit de figure oet te knippe en es ‘t neudig is in te kleure. Plek de plaetjes van Juulke en ouch de anger 
plaetjes op sjtevig kertóng en knip ze netjes oet. 

Vraog aan pap of mam óm ‘t kiekgaat in de doos te sjnieje en óm de reepkes oet ‘t dèksel te 
sjnieje. Door ’t kiekgaat mós se sjtraks… kieke! En door de reepkes in ’t dèksel kump d’r leech 
in de doos, zo des se ouch get… zuus!

Plek aan de binnekantj van ’t dèksel óm en óm de blouwe en de doorzichtige folie.
Psstt…. blouw en wit, de kleure van Remunj en van D’n Uul!
Beplek de binnekantj van de doos met kleurig pepier.

Maak van sjtevig kertóng driej sjtruukskes (dink aan ’t vouw-plek rendje) en plek achter 
ein van de sjtruukskes ‘t geitje. Plek ze in de doos. Maak tösse de sjtruukskes ein paedje 
wo Juulke op geplek kint waere.

Doot de dèksel óppe doos en kiek of alles good sjteit. Versier de doos aan de boetekantj en de kiekdoos is vaerdig 
(klaor).

Väöl kiekplezeer!!

Plaetjes van maedjes
Erm in de ziej, de kin ómhoog, de bein in de lóch… ’t geit veuroet! 

In deze Uulewapper prizzentere zie zich aan uch: de jeug van Remunj! Op de 
Middaag van de Nuuje Sjtadsjeugprins höbbe ze häör danse al laote zeen. En 
noe kint geer laeze waem waem is.

De Jeuggarde dans dit jaor op ‘ne top 
10 hit oet begin 2011: Chris Brown 
met ‘Yeah, yeah, yeah’!
En de maedjes van de Kienjergarde 
danse ’t ganse sezoen op ‘ne medley 
van klassieke mezieksjtökke!

Kienjergarde 2013
Baoveste riej (sjtaond oppe taofel) van links nao 

rechs: Noor van de Varst, Jackie Boersma, Puk Tromp.

Sjtaond van links nao rechs: Katja Boersma, Lisa Willemsen, Bo van Rijt, Tessa 

Schulpen, Evie Boersma, Jenna Jambroers, Luca Manders, Fleur van de Varst, Indy 

Evers.

De Kienjergarde waert getraind door Ingrid Breugelmans en Nadine Meijs.

En de begeleiding is in de gooj henj van Carla Klaver en Lilian Lambriex.

Jeuggarde 2013
Oppe veurgrondj van links nao rechs: 

Iva Eijck en Maud Verstappen.

Oppe achterste riej van links nao rechs: Claire 

Lambriex, Dene Roncken, Eefje Heerema, 

Kirsten Coenen, Maureen Mooren, Melanie Hendrix, Sanne Evers, Megan Hendrix en 

Luna Lambriex.

Jaomer genóg neet oppe foto: Femke Anne Favre.

De trainsters van de Jeuggarde zeen Fon Custers en Manon van Keeken.

En dees jóng dames waere begeleid door Mietzie Hendrix en Wilma Favre.

Sjnapsnaazebal

Antree: 
graties en ouch veur nieks

Veur alle kienjer 
van 0 toet ’n jaor of 12

117799

Vastelaoves zaoterdaag toet en mit 
vastelaoves dinsdaag 

(9-10-11-12 fibberwarie)

Zaoterdaag toet en mit maondaag in 't Witte 
Kirkske

Dinsdaag in de Salle de Fête van de Oranjerie 
veur ’t aaftraeje van de Sjtadsjeugprins

Edere daag van 16.00 toet 20.00 oer

Circus

De Ruumte Raket 
Ha Uulkes! Laot diej ajere mer appe oppe tillefoon en ’t tablet. Geer kint sjoon 
gaon knutsele. Veer gaon vlege! Gaot geer mit, al knutselend…………??

Zo wiej det geer vas waal wèt haet edere astronaut ein raket neudig,  
dus veer ouch!!
Die gaon veer same make en versiere. Lèt good op: veur dees raket höb geer neet 
ins ‘ne motor neudig. Allein get knutselgerei en heel väöl fantasie.

Knip driej gelieke sjtroke oet ´t pepier: twee sjwarte en eine roje.
Plek ze naeve ein oppe keukerol en liem de sjtroke vas mit pleksel.

Ligk ‘t dèksel op ‘t roje pepier en teiken d’r ‘ne sirkel óm haer. Knip de sirkel oet mit ein 
sjeer. Teiken ‘ne kleinere sirkel op het sjwart pepier en knip dae ouch oet.

Plek de sjwarte sirkel op de roje. Laot dit good dreuge. Knip noe mit de sjeer ‘ne driejhook 
oet deze sirkel. Faaj en plek de twee renj weer op ein. D´r óntsjteit noe ein heudje waat de 
naas van de raket waert.

Knip dao nao twee veerkentjes van 8 x 8 cm oet het roje pepier.
Teiken nog twee sirkels op het sjwarte pepier (net zo groot wie de sjwarte sirkel veur 
de naas). Plek ze op de roje veerkentjes. Gebroek de pen om ‘ne lien te trèkke op het 
veerkantj (diagonaal). Knip noe de twee veerkenjtes sjuuns door midde zodet d’r twee 
keer twee driejheuk óntsjtaon. Faaj ‘ne randj van 0,5 cm aan eine korte kantj van eder van 
de veer driejheuk.

Maak ein sjoon vlam nao eige iedee van de roje en gaele kertóng. 
Dit kins se doon door ‘ne grote waterdröppel op het roje kertóng te 
teikene en ‘ne zelfde kleinere dröppel op de gaele kertóng te teikene. 
Plek diej twee op ein.

Plek de vlam vas aan de binnekantj van de rol.
Plek ouch de naas van de raket op de rol en plek dao nao de veer 
driejheuk op de rol, door de gefaajde randj es pleksjtrip te gebroeke.

Versier dien raket mit figuurkes van foam zo wiej des se gaer dien 
eige raket wils “zeen”.

En noe, ready for take off: ........................11, 10, 9, 8, 7, 6, 5, 4, 3, 2, 1
.......................... goooooooooooooooo!!!

Waat höbbe veer neudig 
om te sjtarte:
 
• ‘n laege keukerol
• �’n grote rónje dèksel;  

biej veurbeeld oet ’n flajedoos
• diek rood, sjwart en gael kertóng
• �leuke figuurkes van foam;  

óm mit te versiere
• ‘n pen
• ‘n nietmesjien
• pleksel

Kleurplaat Hutseldeknutsel 

‘t Geit veuroet!
Veer zeen biej boer Frank oppe geiteboerderiej gewaes. Geer kint ‘m mesjiens 

waal van ’t tillevisieprogramma ‘Boer zoekt vrouw’ van twee jaor geleje. ’t Waas 

hertsjtikke leuk biej Frank en zien vriendin Anita en veer höbbe väöl geleerd.

gezag ’t vleis van de lemkes. En zelf 

de mès dae waert door anger boere 

weer gebroek óm euver ’t landj oet te 

rieje.

Hónger!

De geite kinne zelf voor haole in de 

voorkarresel. Eder geit waert via 

de computer herkint via ‘ne chip 

in ’t oor. En de computer bepaolt 

zo wieväöl brokke ze al haet gehad 

en wieväöl ze nog kriegt. Ze aete 

ongeveer 8 maol per daag in de 

geweune sjtal en 2 maol per daag in 

de mèlksjtal. Ze kinne de hele daag 

sjtreuj aete en ze kriege ein bietje 

huij. En ze kinne water drinke. De 

sjtal is in tweeje gedeild zo det de geit 

niet drek weer de voorkarresel in kan 

loupe. 

Is d’r ‘ne dokter inne sjtal?

Geite kinne ouch krank waere. Es ze 

krank zeen gaon ze in ‘ne appaarte 

sjtal. Dao kriege ze piensjtillers of 

middesiene of ze mótte geweun een 

paar daag roste, net wiej veer det 

doon es veer krank zeen.

“Dom geit”? Det klop ech neet.

Geite kinne praoper (zindelik) 

gemaak waere en ze kinne zelf 

kunsjes lere. Geite zeen namelik heel 

sjlum. Ze höbbe biejveurbeeld medein 

in de gate es der get is verangert in 

de sjtal. Ein aope sjtaonde deur vèlt 

ouch op: dao gaon ze medein door nao 

boete. Behalve es ’t raegent!

Ze kinne ouch heel hoog sjpringe. 

Ein geit kint oet de sjtal sjpringe. 

Es Frank of emes angers aan kump 

loupe, rent ze geliek terök, want ze 

wèt det det neet moog.

Vastelaovend in Hórst.

Frank kump oet de gemeinte Hórs 

in Noord Limburg. Dao hèt de 

vastelaovesvereniging D’n Dreumel. 

Dreumel is ’t Hórster waord voor ‘ne 

losse vaam aan de bóks of aan de 

trui. Ómdet dit jaor de vastelaovendj 

vreug vèlt en d’r den nog gein lemkes 

gebaore waere, dinkt Frank d’r euver 

óm dit jaor weer mit zien vrunj op 

sjtap te gaon.

Zo geit ‘t veuroet oppe geiteboerderiej 

van boer Frank en Anita.

’n Groot bedrief.

Boer Frank vindj ’t kei leuk óm 

geiteboer te zeen, ómdet hae den mit 

miense en beeste bezig is. Vanaaf zien 

tweede jaor wis hae al det d’r boer 

wól waere. ’t Is altied ziene druim 

gewaes. Frank en Anita höbbe zeve 

miense in deens: ‘ne bedriefsleijer, 

driej mitwirkers en driej sjoliere. 

Verdeild euver twee sjtel höbbe ze 

2900 volwasse geite. Dao zeen 35 

menke biej (geitebuuk). Ze höbbe 

ouch 1000 lemkes in ‘ne angere 

sjtal. Drie maol per jaor waere d’r 

lemkes gebaore. Net wiej biej miense 

is óngeveer de hèlf geitjes (maedjes) 

en de anger helf geitebuukskes 

(jungskes).

Boer Frank mót meistal edere daag 

heel lang wirke. En in de tied det de 

lemkes gebaore waere begint hae al 

óm half 6 sjmorges!

Zielig? Mer nae, zo geit det.

Ómdet ze mer ’n paar buuk neudig 

höbbe, waere biejnao alle buukses 

gesjlach. Tsja, zo geit det; ouch mit 

de geit! De verse lamsbuitjes gaon 

nao restaurants zo wiej biejveurbeeld 

Kasteeltje Hattem in Remunj. Ein deil 

van ’t vleis waert van hoes oet aan de 

miense verkoch. En van ‘n anger deil 

van ’t vleis waere door restaurant 

Valuas in Venlo bitterballe en krokette 

gemaak.

Lekkere ieskes te koup!

Frank en Anita fokke alle geite zelf. 

Ze verkoupe veural geitemèlk. Waal 

4.000.000 lieter mèlk per jaor! 

Miense die allergisch zeen veur 

koemèlk (lactose of eijwitte) waert 

aangeraoje om geitemèlk te drinke. 

Probeer ’t mer ‘ns oet!

Van diej melk waert ouch kees 

gemaak en ies en zelfs likeur, ein 

drenkske mit alkohol. Diej produkte 

verkoupe ze ouch allemaol, net wiej al 

‘t Grote UT...
Vraog geer uch al eur ganse laeve aaf wie UT toch kump det d’r in Remunj zoväöl sjtraote en buurte 
zeen die verwieze nao berg? In gans Remunj is d’r namelik neet eine grote berg te vinje! Laot uch 
dan UT verhaol vertelle euver UT grote UT!

Hiej is vastelaovend 

Refrein:
Maar hiej is vastelaovend,
jao hiej kan ’t neet op.
Van de morge toet d’n aovend, 
sjteit ’t hele gedoons oppe kop.
Lai-la, lai-la, ’t is eine grote hoempapa.
Lai-la, lai-la, ’t is eine óngerein.

In ’t werme akapoelko,
löp me noe nog aan ’t sjtrandj.
Zjweite doon ze zich te barste,
mit ein muulke det ram is verbrandj.

Refrein

In ’t kaaje Lillehammer, 
drinkt me noe nog heite thee.
Ózel lieje doon ze duchtig,
mit dae thee zit ze deep in de sjnee.

Refrein 3x

Kienjermiddaag D’n Uul
3 fibberwarie 2013 •

Aanvank 13.30 oer en 15.30 oer •
Antree 6 euro, volwassene 9 euro •

Theaterzaal de Oranjerie •
Nao de veursjtelling naozit in de Salle de Fête •

Antreekaarte zeen verkriegbaar biej de Oranjerie •
www.facebook.com/kienjermiddaag.dnuul •

UT verhaol begint héééél héééél lang geleje in de 
tied det d'r in Remunj waal nog berg wóre.... En in 
ein van die berg, de Tintelberg, woonde ein trollevolk. 
Det trollevolk waas ontevreje en ze moelde zich de 
ganse daag. Nieks waas d'r good! Dit kós zo neet 
langer doorgaon. Troela, de vórstin, reep daoróm ’n 
vergadering biejein om ins te kieke waat d'r aan dit 
gezeiver gedaon kòs waere. Ze kwame d'r neet oet. 
Daoróm waerde Querts, de berghelderzeende, d'r 
biej gerope. Dae zoog in zien druime twee kienjer 
die op zeuk móste nao UT grote UT. Want UT grote UT 
verbroedert, gif plezeer, maak alles good en maak 
ederein sjterk!!!!
Maar waat is ‘t grote UT... en wie zuut UT d'r oet... en 
wie en wó zólle ze UT vinje??? In eder geval mótte ze 
d'r ‘n heel reis veur make door versjillende berg. En ze 
kómme väöl gekke, sjpannende en leuke dinger taege 
op de zeuktóch nao UT!!!

Vinje ze UT grote UT ouch? En die berg van toen, wó 
zeen die noe gebleve?? Zeet geer ouch zo benuujt??? 
Kom kieke nao de veursjtèlling van de Kienjermiddaag 
2013 en zeuk same mit ós UT grote UT!!!

Aan de Kienjermiddaag 2013 doon weer héél väöl 
kienjer mit. Die zeen al waeke bezig mit aktere, danse, 
zinge of trómmele. En same mit inkele volwasse 
sjpelers bringe ziej veur uch ’t Grote UT. ’t Verhaol 
van dit jaor is gesjreve door Ton II Nizet en de leedjes 
zeen weer gesjreve door Hans Leijendeckers. De 
veursjtèllinge zeen in de Theaterzaal van de Oranjerie 
op zóndaag 3 fibberwarie om 13.30 oer en óm 16.30 
oer. Kaarte zeen te koup biej de theaterkassa van de 
Oranjerie. Kóm ouch, same mit femielie, vrunj of kienjer 
oet de klas. Nao aafloup kint ederein nog gezellig aeve 
klassjenere op de naozit in de Salle de Fête.

Es sjlótleed waert dit jaor ’n leed gezónge det vreuger 
al gezónge waerde biej de Kienjermiddaag van D’n Uul: 
Hiej is vastelaovend! ’t Is gesjreve door Naud Reyners. 
Dae miens is gedikkereerd es Minnesjtreel van D’n Uul, 
ómdet d’r zo’n sjoon leedjes haet gesjreve. Hiej naeve 
steit de teks van ’t leed, zodet geer al kint rippetere!

          Geer kint de veurbereidinge en allerlei nuujts van de Kienjermiddaag ouch volge op Facebook:        www.facebook.com/kienjermiddaag.dnuul

Geitige Hepkes

Höb geer al ‘n bietje hónger gekrege van al ´t laeze in dezen Uulewapper?

Dan gaon veer ins kieke of veer ouch get geitigs kinne kaoke same….

Veer krege al get iedeeje nao ós bezeuk aan boer Frank. Dae vertelde ós waat hae 

zo al kós make van de geitemelk….

En zo bedachte veer dees mekkelik te make hepkes mit geitekees.

Uhhh, euverligk geer waal eers effe mit mam of pap veur det geer de keuke 

euverhaop gaot haole?

Blajerdeighepkes mit geitekees,  appel,  note en honing

Waat höb se neudig veur teen hepkes:

• 5 plekskes roumbótterblajerdeig (oet de vrezer)

• 1 geitekeeske van 100 gram

• ‘ne halve appel; biejveurbeeld ‘ne goudreinet

• 8 walnote

• 10 theelaepels honing

• 1 los geklop eij

Wie maak se ´t klaor:

Laot de plekskes blajerdeig óntdeuje. Verwerm óngertösse 

de aove veur op óngeveer tweehóngerd grade. Hak de note 

fien. Sjèl de appel, haol de kits d´r oet en sjniej de hèlf 

van de appel in kleine blökses. Sjniej de geitekees in klein 

sjtökskes. Ming de appel, de gehakte note en de sjtökskes 

geitekees door ein. 

Ligk de blajerdeigvelle op ein sjniejplank en sjniej ze 

diagonaal door midde, zo det d´r 10 driejheukskes 

óntjstaon. Ligk op iddere driejhook óngeveer eine aetlaepel appel-

kees-note mingsel zodet de helf van de driejhook bedek is.

Dröppel met eine theelaepel op eder huipke appel-kees-note mingsel ein bietje 

honing.

Faaj de blajerdeigdriejheukskes toe, zodet d´r teen toegefaajde drieheukskes 

óntsjtaon.

Sjmeer (mit ein kweske) de baovekantj van de drieheukskes in mit get eijgael.

Ligk dees driejheukskes op ‘n mit bakpepier bekleijde bakplaat en bak ze in 

óngeveer viefteen minute goldjbroen in de veurverwermde aove.

Grieks hepke

Waat höb se neudig veur óngeveer 15 hepkes:

• ‘n salami wörske

• ‘n sjtökske zaachte geitekees

• 15 greun olieve zónger pit

• prikkers

• 15 sjprietjes bieslouk

Zo maak se ze klaor:

Sjniej de salamiwórs in dunne sjuunse plekskes.

Ligk noe op eder plekske salami ein bietje geitekees.

Sjtaek de prikker mit ein olief sjuun door de geitekees in de wórs.

Sjniej noe de bieslouk in korte sjtökskes en ligk op eder hepke ein paar sjprietjes 

bieslouk.

Blajerdeighepkes mit ananas,  geitekees en bieslouk

Waat höb se neudig veur 20 hepkes:

• 10 plekskes blajerdeig

• 200 gram zaachte geitekees

• ‘n blikske ananassjtökskes

• get fiengehakte bieslouk

• paeper en zalt

• 1 los geklop eij

De bereijing:

Verwerm de aove veur op 180 grade.

Laot de ananassjtökses oetleke, mer vang het saap waal op in ‘ne baeker of in ‘n 

kumpke.

Sniej de ananassjtökskes heel fien. Ming in ‘n kómp de geitekees mit 2 aetlaepels 

ananassap en ming d´r get fien gehakte bieslouk ónger. Kruuj ´t mingsel nog get 

nao mit paeper en zalt.

Ligk de blajerdeigvelle op ein sjnieplank en sjnie ze diaogonaal doormidde, zo det 

d´r 20 driejheukskes óntjstaon.

Ligk op iddere driejhook óngeveer eine kleine aetlaepel ananas mingsel, zodet de 

helf van de driejhook bedek is.

Faaj de blajerdeig driejheukskes toe, zodet d´r twintjig toegefaajde drieheukskes 

óntsjtaon.

Sjmeer (mit ein kweske) de baovekantj van de driejheukskes in mit get eijgael.

Ligk dees driejheukskes op ein mit bakpepier bekleijde bakplaat en bak ze in 

óngeveer viefteen minute goldjbroen 

in de veurverwermde aove.

Jeugdisko
10 en 11 

fibberwarie

Vastelaoves zóndaag en 
vastelaoves maondaag
• In ’t Achterhoes in de 
Veursjtad
• Aanvank óm 20.00 oer

• �����Sjloes óm 22.30 oer; 
�dan kinne de ajers de  

kienjer weer ophaole
• Antree: graties

De jeugdisko is veur kienjer van 
11 toet en mit 16 jaor.

LÈT OP: 
Deze vastelaovesdisko is neet allein veur kienjer van  
D’n Uul of allein veur kienjer oet de binnesjtad.
Mer deze disko is veur alle kienjer van gans groot Remunj!

ANTJWOARDE 

1. kienjer, greun, remunj, limburg, krant, vastelaovend – Juulke.

2. B:

1    De Uulewapper is veur alle ……
2    De vastelaoveskleure zeen rood, gael en ……
3    �D’n Uul is de Sjtadsvastelaovesvereniging van ……

4    Veer wone in de provincie ……
5    ’t Nederlandse waord veur gezet is ……
6    De drie dol daag numme veer ouch waal ……

1

2

3

4

5

6

Räödselkes / Sjtripverhaole  
en Móppe door OBS de Sjtapsjtein

Moppe prikbord

Waat  is ‘t versjil tösse ‘ne 

bekker en ‘n vloerkleid? ‘ne 

Bekker mót óm 5 oer opsjtaon 

en ‘n vloerkleid kin blieve ligke.

De klas is op sjoolreis
 in de 

dieretuin. ‘Meister, w
ooróm haet 

dae leeuw dao zo’ne dieke kop?’ 

‘Waat dink se zelf, F
rits?’ vreug 

de óngerwiezer. ‘Ó
mdet der angers 

door de tralies haer kin, meister!’

Juf: “Frenske, sjei ins oet mit det 
gepeuter in dien naas!”
Frenske: “Jao, mer juf, veer zitte 
hiej toch oppe Peutersjool?”

’t Is rood, gael en greun en es se ’t taege de moer sjmiets, geit biej de bure de tillefoon. 
Rara, waat is det? 

Puur toeval!

“Waem geit veuroet?”

Jan is mit zien moder in de dieretuin.‘Mam, kiek ins.’ zaet Jan, ‘Dae grote aap dao in det heukske liek persies op tant Mirjam.’ ‘Foei, Jan!’ sis zien moder. ‘Zo’n dinger moogs se neet zegke. Det is ‘n belediging!’ ‘Röstig mer mam. Veer sjtaon zo’n inj weg, daen aap kin mich nooit geheurd höbbe!’

Es Karel sjnachs geit sjlaope, 
zaet zien vrouw “Wooróm geis 
se sjlaope mit diene bril op?”
Dan zaet Karel: “Giester ging 
ich in miene druim nao de film 
en kós ich nieks zeen!”

1. 
Geite zeen 

der in versjillende 
saorte en maote 

ofwaal rasse: óngeveer 
200. Inkele veurbeelde 
zeen : de hoesgeit (det 

is gein grepke!), de 
siberische sjteinboek, de 

alpesjtenboek en de 
sjroefhäöresgeit.

2. 
Ein 

bebiegeit zit 
óngeveer 148 daag 
in de boek van zien 

moder. Tweeling geitjes 
waere bès döks gebaore. 
Geite waere gemiddeld 

óngeveer 9 jaor 
aad.

3. 
Geite aete 

‘t leefste graas. 
Wilj geite aete dao 
naeve ouch blajer, 
vruchte en wórtels. 

Diej vinje ze 
heerlik!

4. 
Geite 

höbbe lange 
platte sjterte, die 
kaal zeen aan de 

óngerkantj. En oppe 
knieje höbbe ze 
eeltknoebele.

5. 
Menkesgeite 

zeen groter dan 
vruikesgeite en höbbe 

lange, nao achter gebaoge, 
geribbelde häöres en ‘ne 

sik. De häöres van ‘ne boek 
(menkesgeit) greuje door. 
Wie zjwaorder en langer 
de häöres, des te ajer 

´t menke is.

6. 
De geit 

is ein van 
de eerste beeste 

saorte die door de 
miens taam waerde 

gemaak en in 
hoes waerde 

gehaold.

7. 
Geite waere 

ouch waal de ‘koe 
van de wirkman’ 

geneumd, ómdet ze van 
heel weinig aete kinne 
laeve. Daoróm waerde 
ziej vreuger döks door 

erm miense gehaje, 
in plaats van 

kuuj.

8. 
Geite 

kómme 
oorsjprónkelik oet 

Afrika. Zie haje dus 
zeker neet van kaaj en 

raege. Mer hele heite zón 
vinje ze ouch neet top. 

Ze zeuke dan gaer 
nao ei plaetske 

mit sjeem.
9. 

Geite 
haje heel 
väöl van 
klumme.

10. 
Geite zeen 

kudde beeste. 
Ze laeve ´t leefs in 
groepe. Es se allein 

laeve, veule ze 
zich ongelökkig.

11. 
Geite 

höbbe naegel 
die regelmaotig 

geknip mótte waere, 
dit neumt men: klauw 
bekappe. Óngeveer óm 
de 3 maondj mót dit 

gebeure.

12. 
Geite waere 
net wiej kuuj 

gemólke. Op elk van 
de twee sjpene kump 
‘n plestiek baekerke, 

dae d’r veur zorg 
det de mèlk d’r 

oet kump.

13. 
De geite 

van boer Frank 
waere 2 toet 

3 keer per daag 
gemólke. Eder geit 
gif óngeveer 3,8 
liter mèlk per 

daag.

Wie geit ´t mit de geit???

Flauwe-kul-tuur
Wis geer des se ouch mit taal kins sjpele en flauwe kul kins 
make? D’r zeen biejveurbeeld wäörd diej op versjillende menere 
gebroek waere en dan dök ’n anger beteikenis höbbe. Kiek mer 
‘ns mit nao twee wäörd oet ’t mótto van d’n Uul van dit jaor: 
’t Geit veuroet!

GEIT

Wiej geit ‘t? Zo geit ‘t! Motto Prins Sybaer I in 2004.

Es ’t neet geit, dan boekt ’t mer. 

Es ’t neet geit wiej ’t mót, dan mót ’t mer zo wiej ’t geit.

Waem oet geit geit nao de geit!  

Motto van Café de Geitesjtal in Zjwame.

	

Waat ’n dom geit. Klop neet! Geite zeen juus sjlum!

Veuroet mit de geit. 

Kóm op, veer gaon wiejer.

Geitewollezökfiguur.
Miense die ‘ne ideale waereld naosjtreve, diej zich angers es anger luuj 

kleije, ‘softies’.

’t Moos en de geit sjpare. 

 ‘n Oplossing vinje wó ederein ’t mit ins is.

VEUROET

Me kan veuroet gaon:

• in de ruumte om ós haer, door te loupe of fietse;
• in de tied, mer det kan allein in sjtripverhaole en films;
• in ontwikkeling, van rouksinjale nao wifi en van paerd nao auto;
• op sjool, door baetere puntje te haole.
• en me kan ouch achteroet gaon.

Vleeg hoog, alles moog…
…sjteeds sjneller en sjteeds wiejer! Altied al wille miense 
sjneller veuroet gaon en veural  ouch hoger gaon.

In de tied van de aje Grieke had se Icarus  Dao wól 
óntsjnappe van Kreta wo d’r gevange zoot. Van hout en 
was en vaere boewde dae vleugels. Mer hae vloog te 
hoog en kwaam te dun biej de zon. De was sjmolt en hae 
veel in de zee. Nou ja, det zal neet helemaol waor zeen…

Dao nao höbbe heel väöl luuj gep-
erbeerd ’n vleegtuug te boewe. 
De eerste en bekindste zeen de 

breurkes Wright oet Amerika. In 
1903 vloge diej veur ’t allereers mit 

’n vleegtuug. Det vleegtuug had 
de naam Flyer, det is Ingels veur 

‘vleger’. Ziej kwome neet wied: ze vloge op ’n paar maeter 
van de gróndj 260 maeter in 60 tèlle. Det is nog gein 16 
kilomaeter per oer! 
’t Sjnelste vleegtuug ooit vloog tösse 1964 en 1990. Det 
waas de SR-71 ofwaal Blackbird (zjwarte vogel) van vleeg-
tuugboewer Lockheed. Det vloog op biejnao 26 kilomaeter 
heugte en mit ’n sjnelheid van meer dan 3.600 kilomaeter 
per oer. Om duzelig van te waere?!?!

De lóchlaog róndj óm d’n aerd numme veer de atmos-
feer. Die laog is waal meer dan 100 kilomaeter diek. Dus 
zo hoog vloog de Blackbird noe ouch weer neet! Boete 
diej lóchlaog is de ruumte… wauww!! Det is groot! 
Wils se dao ‘ns nao toe? Det kan! Veur tweehón-
gerddoezendj euro kins se ’n paar minute ’n klein 
sjtökske de ruumte in. ’t Eerste ruumte-reisburo 
besjteit al: Your Galaxy. Mer ’t kin goodkouper. 

Veurig jaor haet ‘ne jóng van 18 jaor veur bie-
jnao 7x11 doezendj euro ’n ruumtereis gekóch 
biej… de Media Mert in Eindhove. Nou ja 
zegk!

Mer wils se verder en langer? Det kan! Waer dan astro-
naut! De eerste miens in de ruumte waas de Rus Yuri 
Gagarin in 1961. Veer jaor eerder waas de Russische hóndj 
Laika ’t eerste laevend weze in de ruumte, mer dae haet ’t 
neet euverlaef.

De meiste astronaute vlege allein mer rundjes 
róndjóm ozen aerdbol. Mer es alles moog, dan 
kins se nog wiejer. D’r zeen al ins miense op 
de maon gewaes. Neil Armstrong, ‘ne Ameri-
kaanse astronaut, waas de eerste in 1969; det 
is 4x11 (!) jaor geleje. Nao hem zeen d’r nog 11 

(!) miense op de maon gewaes.

Alles moog in dit verbandj. Dus es se 
nog verder wils, kins se nao Mars. 
Jao ech, nao de planeet Mars! Dan 

mós se waal in óngeveer 7 maondj zóget 7x11 
miljoen kilomaeter vlege. D’r is veurleupig waal 
ein detail: es se einmaol geis, kump se neet 

meer trök…. D’r zeen sjlum (??) luuj oet Neder-
landj diej dit jaor astronaute gaon zeuke óm in 

2023 te vertrèkke. Dao kump zelfs teen jaor langk 
’n serie van oppe tillevisie. ’t Mót neet gekker waere, toch?

Mesjiens waert oze eige Jeugprins euver ’n jaor of 33 nao 
Lodewijk van den Berg (1985), Wubbo Ockels (ouch 1985) 
en André Kuipers (2004 en 2011) waal de veerde Neder-
landse astronaut. Houpelik wilt d’r dan neet nao Mars…

Ein Döbbelinterview   mit de Uuleprinse 2013
�   Höb geer drek “jao” gezag of mós geer d’r nog effe euver naodinke?

Tuurlik! Ich gluifde het neet medein. Mien vader en moder vroge 
’t mich in de trein toen ze zeker wiste det der nemes meer oet 
Remunj in oze coupé zoot. Ich môs mich ein paar keer in de erm 
laote kniepe, maar toen vloog ich van bliedsjap omhoog.

   � �Wólt geer vreuger Prins waere van D’n Uul of van ’n anger vereniging?
Jao, al vanaaf groep ein wôl ich Jeugprins waere. Ich 
bön zelfs ‘n paar keer verkleid gewaes es Jeugprins 
mit ‘ne eige oetgezaegde scepter. En toen Jesse, 
miene kameraod oet de sjtraot,  Jeugprins wearde 
wis ich ’t helemaol zeker.

    Wiej geit mit uch de vastelaovend veuroet?
Dae geit neet allein mer veuroet, mer veural 
ómhoog!!!

    Gaot ger ’t misse óm mit al eur vrunj vastelaovend te viere?
Twee vrunj doon al mit es adjudant en de res 
haop ich euveral te zeen mit de vastelaov-
end. Zo es in ’t Witte Kirkske en es veer mit 
d’n optoch door de sjtad vlege.

    �Zólt geer zenewechtig zeen as geer oppe buun vanne 
Sjtasiefestasie sjtaot?
‘n Bietje nog mer. Ich dink det ich de meiste 
zenuwe höb biej ’t oetrope. Daonao zal ‘t 
haopelik allemaol ‘n bietje gaon winne. Veer 
vlege dan geweun de vastelaovend in.

   Wanneer höb geer veur ’t lèts gevlaoge?
In mien fantasie vleeg ich  edere daag, 
veural vanaaf ich weit det ich Jeugprins 
moog waere. In ’t ech waas det twee 
jaor geleje.

    �Höb geer nog get sjpannends te vertèlle aan de laez-
ers van de Uulewapper?
’t Blief sjpannend toet de daag det 
ich elf waer. Det is de daag det veer 
Bacchus de Roer in laote vlege.  

    Höb geer drek “jao” gezag of mós geer d’r nog effe euver naodinke?
Drek JAO gezag! (nao euverligk mit miene achterban netuur-

lik!

    Wólt geer vreuger Prins waere van D’n Uul of van ’n anger vereniging? 
Vreuger... dao moog se toch pas euver kalle es se de 45 veur-
biej bös... of neet dan?
Dus laote veer ‘t mer höbbe euver ‘n aantal jaor geleje.

Mer om trök te kómme oppe vraog: jao, ‘t waas altied al miene 
druim óm Sjtadsprins van D’n Uul te waere!
Wooróm? D’r liek mich nieks sjoners te besjtaon.

    Wiej geit mit uch de vastelaovend veuroet?
Ich loup geweun mien naas achternao, dan kump alles good!

    Gaot ger ’t misse óm mit al eur vrunj vastelaovend te viere?
‘n Bietje waal! Daoróm höb ich d’r veur gezorg det ich ‘n paar 
gooj vrunj óm mich haer höb verzameld die mit mich te 
sjtrieje trèkke dit sezoen!

    Zólt geer zenewechtig zeen as geer oppe buun vanne Sjtasiefestasie sjtaot?
Mesjiens... mer ‘t liek mich helemaol geweldig óm det 

sjpektakel ins van ‘ne angere kantj mit te make!

    Wanneer höb geer veur ’t lèts gevlaoge?
Ich vleeg neet zoväöl... blief lever mit al-

lebei de bein oppe gróndj sjtaon!

    Höb geer nog get sjpannends te vertèlle aan de laezers 
van de Uulewapper?
Sjpannende verhaole genóg....mer ich 
dink det ich lever vertèl det ich d’r heel 
väöl zin in höb om eure veurgenger te 

zeen!

1 Waat is ‘ne leegvleger?
a) emes dae väöl te hèl euver de waeg riet
b) ‘ne piloot mit heugtevrees
c) ‘ne Uul dae de sjpreuk van Damiaan I neet 
haet gesjnap

2 Waat duit Damiaan I zien 
mam biej de Kienjermid-
daag?
a) Ziej is de grote regeleer
b) Ziej sjeurt altied de antreekaertjes 
c) Ziej is ’t Grote UT

3 Welke leje van ’t Jeugprin-
selik gezelsjap doon dezelfde 
sjport?
a) Damiaan I en Jules
b) Jules en Jort
c) Damiaan I en Jort

4 Mit welk óngerdeil van 
’n vleegtuug sjpeelt oze 
Jeugprins gaer?
a) de vleugel, dao haolt d’r meziek oet
b) de sjtuurklöppel, dao zit d’r de koers 
mit oet
c) de rajer, dao mit leut d’r alles op 
rölkes loupe

’t Is biejnao vastelaovend. Van väöl luuj dinkt m’n dan waal ins “dae 
zuut ze vlege” of “dae is neet good wies”. Mer van ós Jeugprinselik 
gezelsjap van dit jaor hoof geer zo get neet te dinke. Want Damiaan I, 
Jules en Jort, det zeen wies Uule. Diej vlege de vastelaovend in mit de 
sjnelheid van ’t leeg, mer vlege vas en zeker neet oet de bóch.

Det wis geer al, mer weit geer ouch ’t antjwaord op de volgende 
vraoge in deze Prinselike kwis?

Waem zuut ze vlege?

5 Damiaan I zeilt oppe Maas en 
oppe Roer, mer wó haet ziene 
pap vreuger gevare?
a) op zee
b) in de ruumte
c) in de lóch

6 “Vleeg hoog, alles moog”. 
Mer waat moog se neet in ’n 
vleegtuug?
a) zegke des se ’n bom biej dich höbs
b) de Uulewapper laeze
c) belle mit dien vrunj oet Remunj

7 Waat heurt neet biej ’n 
Jeugprinselik gezelsjap?

a) oet de bóch vlege
b) ‘ne vlegende sjtart make

c) gein vleeg kwaod doon

As geer dink det geer op Alle vraoge 
’t goje Antjwaord höb, dan moog 
geer vanaaf noe toet Asgoonsdaag 
in edere polonais Achter aansjloete 

en heel hèl rope: “Alaaf, vleeg 
hoog, Alles moog!”

D’n Uul prizzenteert 
veur de jeug van Remunj…

	 06-01-2013| Vanaaf 13.00 oer	 Middaag van de Nuuje Sjtadsjeugprins van D’n Uul
	  	 Salle de Fêtes van de Oranjerie

	27-01-2013 | Vanaaf 13.30 oer 	 Resepsie Sjtadsjeugprins Damiaan I van D’n Uul | ‘t Witte Kirkske in de 		
		  Veursjtad
 
	 02-02-2013 | Óm 17.30 oer 	 Vastelaoveskirkdeens | St. Christoffel Kathedraal aan de Mert
	
	 03-02-2012 	 Kienjermiddaag: ’t Grote UT
	 Veursjtellinge óm 13.30 oer	 Theaterzaal van de Oranjerie
	 en óm 16.30 oer	 Kaarte te koup biej de Oranjerie: kienjer 6 euro en volwassene 9 euro
		  Aansjloetend naozit in de Salle de Fête van de Oranjerie

	 08-02-2013 	 Sjolefestasie | ’t Sjtasieplein
	 Van 13.00 toet 17.45 oer	

	 09/10/11-02-2013	 Sjnapsnaazebal | ’t Witte Kirkske in de Veursjtad
	 Van 16.00 toet 20.00 oer 	
	 12-02-2013 	 Sjnapsnaazebal | in de Salle de Fête van de Oranjerie
	 Van 16.00 toet 18.30 oer 	

	 10/11-02-2013 	 Jeugdisko | in ’t Achterhoes in de Veursjtad
	 Van 20.00 toet 23.00 oer 	

	11 -02-2013 | Vanaaf 13.00 oer	 De Grote Optoch | door de sjtraote van Remunj
	
	 12-02-2013 	 Aaftraeje Sjtadsjeugprins Damiaan I van D’n Uul
	 Vanaaf 18.30 oer 	 in de Salle de Fête van de Oranjerie


